
SAOPŠTENJE ZA JAVNOST
Podrška ministara Jugoistočne Evrope regionalnoj strategiji za pravosuđe i unutrašnje poslove, pripremljenoj pod pokroviteljstvom RCC-a

BUDVA/SARAJEVO, 17. mart/ožujak 2011. godine – Dvodnevna konferencija ministara pravosuđa i unutrašnjih poslova Procesa saradnje zemalja Jugoistočne Evrope (SEECP), koja bi trebala dati punu podršku Regionalnom strateškom dokumentu za pravosuđe i unutrašnje poslove za period 2011-2013. godina koji su izradili Sekretarijat Vijeća za regionalnu saradnju (RCC) i relevantni akteri iz regiona, započela je danas u Budvi. 
Strateški dokument na jedan koherentan način rezimira regionalne prioritete i strateške ciljeve koje treba postići u periodu 2011-2013. godina u oblasti borbe protiv organiziranog kriminala i korupcije, po pitanju migracija, azila i izbjeglica, zaštite osnovnih prava, saradnje na upravnim i građanskim pravnim pitanjima uz poseban naglasak na zaštitu djece, kao i na polju saradnje policije i sudstva (sudova i tužilaca). 

„Niti jednim od ovih pitanja ne može se baviti samo na nacionalnom nivou niti unutar samo svojih granica“, rekao je Hido Biščević, generalni sekretar RCC-a, prilikom obraćanja na ministarskoj konferenciji. 
“Iako su se sigurnost i politička stabilnost u velikoj mjeri popravili protekle decenije, Jugoistočna Evropa je i dalje osjetljiva na razne oblike transnacionalnog organiziranog kriminala, korupciju i terorizam. Suzbijanje trgovine ljudima, krijumčarenja useljenika, rasparčavanja droge, pranja novca i elektronskog kriminala, zahtijeva konsolidovanu regionalnu saradnju i jake institucinalne kapacitete, sposobne za učinkovit odgovor.” 

“Regionalni strateški dokument za pravosuđe i unutrašnje poslove je jedinstvena platforma koja obuhvaća sva goruća pitanja i obezbijeđuje odgovarajuće alate kako bi se osigurali evropski standardi.” 

U okviru ovog Strateškog dokumenta, Jugoistočna Evropa će po prvi put imati jasne odrednice po kojima mjeriti nivo regionalne saradnje. Radna grupa za Regionalnu strategiju, koja je formirana kao nadzorno tijelo, pažljivo će procijeniti postojeće aktivnosti na regionalnom nivou u oblasti pravosuđa, unutrašnjih poslova i sigurnosne saradnje. Rezultati procjene pomoći će da se razumije šta funkcionira, a šta ne, te šta vodi proces u pravom smjeru. Prvi izvještaj o ocjeni provedbe dokumenta bit će pripremljen do kraja 2011. godine. 

“Jednom kada u potpunosti bude primijenjena, strategija će omogućiti učinkovite alate koji će zajedničkim radom i razmijenom iskustava nacionalnih sudskih i struktura za provedbu zakona odbiti mnoštvo izazova koji nastavljaju progoniti regiju,” rekao je Biščević. 
Strategija je napravljena zajedno sa delegiranim predstavnicima nacionalnih sudskih i institucija unutrašnjih poslova iz Jugoistočne Evrope, regionalnih organizacija, institucija i agencija Evropske unije, međunarodnih organizacija, domaćim i međunarodnim stručnjacima, nevladinim organizacijama i strukovnim udruženjima. 

Buduća uloga RCC-a sastojat će se od vođenja i praćenja provedbe Regionalnog strateškog dokumenta. Sekretarijat RCC-a će se u tome oslanjati na relevantne nacionalne partnere – ministarstva pravosuđa i unutrašnjih poslova, tijela za provedbu zakona, tužilaštva, sudove, istraživačke institute, nevladine organizacije, itd. – i služit će kao koordinator između različitih međunarodnih organizacija i uključenih zemalja, pri čemu će okupljati regionalne aktere i međunarodne partnere.  

Regionalni strateški dokument za pravosuđe i unutrašnje poslove za period 2011-2013. godina, kao i relevantni Akcioni plan za njegovu provedbu, biće dostupan na Internet stranici RCC-a www.rcc.int od petka, 18. marta/ožujka popodne, nakon prihvaćanja od strane ministara.
Govor generalnog sekretara Biščevića sa ministarske konferencije SEECP-a od danas je dostupan na istoj lokaciji. 
_________________________

Kao nasljednik Pakta stabilnosti za Jugoistočnu Evropu, Vijeće za regionalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na ekonomski i društveni razvoj, infrastrukturu i energetiku, pravosuđe i unutrašnje poslove, sigurnosnu saradnju, izgradnju ljudskih potencijala i parlamentarnu saradnju. Sjedište RCC-a je u Sarajevu, Bosna i Hercegovina.

______________________________________________________________________________________

Za više informacija kontaktirajte Dinku Živalj, glasnogovornicu Vijeća za regionalnu saradnju, tel: +387 33 561 700, fax: +387 33 561 725, mob: +387 62 341 881, e-mail: dinka.zivalj@rcc.int, web: www.rcc.int

